
Mae’r adroddiad hwn yn dilyn y strwythur a argymhellir ym mhapur Llunio adroddiad blynyddol safonau’r Gymraeg – Dogfen gyngor arferion da (Comisiynydd y Gymraeg, 2020). Lluniwyd yr adroddiad hwn gan yr Uned Gymraeg mewn cydweithrediad â staff perthnasol ar draws y Brifysgol.

[bookmark: _Toc216704116]1 Cyflwyniad
Sefydlodd Mesur y Gymraeg (Cymru) 2011 fframwaith cyfreithiol i osod dyletswyddau ar sefydliadau cyhoeddus yng Nghymru. Mae Prifysgol Metropolitan Caerdydd wedi bod yn ddarostyngedig i Safonau'r Gymraeg ers 1 Ebrill 2018. Eu nod yw:
· Ei gwneud yn glir i’r Brifysgol beth yw ei dyletswyddau mewn perthynas â’r Gymraeg
· Ei gwneud yn gliriach i fyfyrwyr, staff a’r cyhoedd sy’n siarad Cymraeg pa wasanaethau y gallant ddisgwyl eu derbyn yn Gymraeg gan y Brifysgol
· Gwneud gwasanaethau Cymraeg yn fwy cyson a gwella eu hansawdd
Mae hysbysiad cydymffurfio’r Brifysgol ar gael ar y wefan. 
Mae’r Brifysgol wedi ymrwymo i gefnogi myfyrwyr, staff ac aelodau o’r cyhoedd fel eu bod yn gallu defnyddio’r Gymraeg fel rhan o fywyd bob dydd ac rydym yn trin y Gymraeg a’r Saesneg yn gyfartal o fewn ein gwaith yng Nghymru. Yn ogystal, mae’r Brifysgol wedi ymrwymo i hyrwyddo’r iaith Gymraeg a’i diwylliant yn ei Strategaeth 2030 ‘Ardderchog i Eithriadol’.
 
Mae'r ddogfen hon yn adrodd ar y cyfnod rhwng Awst 1 2024 a 31 Gorffennaf 2025, sef blwyddyn ariannol y sefydliad. Mae'r adroddiad wedi'i graffu a'i gymeradwyo gan y Pwyllgor Defnyddio’r Gymraeg, y Bwrdd Academaidd, y Pwyllgor Cynllunio Strategol a Pherfformiad a Bwrdd Llywodraethwyr y Brifysgol.  

[bookmark: _Toc216704117]2 Crynodeb gweithredol
Rhaid i’r Brifysgol gyhoeddi “adroddiad blynyddol”, sy’n cynnwys yr wybodaeth ofynnol isod am y flwyddyn ariannol:
· Cydymffurfiaeth - sut y bu i’r Brifysgol gydymffurfio â’r safonau cyflenwi gwasanaethau, safonau llunio polisi a’r safonau gweithredu. 
· Cwynion - nifer o gwynion a gafodd y Brifysgol ymwneud â chydymffurfiaeth â’r safonau cyflenwi gwasanaethau, safonau llunio polisi a’r safonau gweithredu. 
· Sgiliau Cymraeg staff - nifer y cyflogeion sy’n meddu ar sgiliau yn y Gymraeg ar ddiwedd y flwyddyn o dan sylw.
· Hyfforddiant staff - nifer yr aelodau o staff (a’r ganran) a fynychodd gyrsiau hyfforddi a gynigiwyd gennym yn y Gymraeg.
· Swyddi - nifer y swyddi newydd a gwag a hysbysebwyd gennym fesul categori sgiliau Cymraeg.

Yn ogystal, mae’r adroddiad yn amlinellu’r gwaith a wnaed yn ystod 2024-25 er mwyn gwella cydymffurfiaeth, hybu gwasanaethau a’r defnydd o’r Gymraeg, ac yn crynhoi’r cynlluniau sydd gan y Brifysgol ar gyfer y flwyddyn ariannol nesaf.

[bookmark: _Toc216704118]3 Trefniadau cydymffurfio cyffredinol a strwythur adrodd ar y Gymraeg
Ers i Safonau'r Gymraeg ddod i rym, mae'r Brifysgol wedi datblygu sawl gweithdrefn ac wedi cynnig hyfforddiant i staff er mwyn cyflawni ei rhwymedigaethau o dan y Safonau. 

[bookmark: _Toc216704119]Safonau cyflenwi gwasanaethu
Rhoddir arweiniad clir o’r disgwyliadau i staff yn y ffyrdd canlynol:
· Mewn dogfennau polisi a chanllawiau i gyd-fynd â’r polisïau
· Mae’n rhan o broses sefydlu staff gan gynnwys hyfforddiant a’r Farchnad Les
· Mae gwybodaeth ar gael ar y fewnrwyd i staff, sy’n cynnwys dogfennau canllaw ar y meysydd canlynol:
· Defnyddio’r Gymraeg mewn gohebiaeth
· Ateb gohebiaeth Gymraeg
· Ateb y ffôn a delio â galwadau Cymraeg
· Llofnodion electronig dwyieithog
· Negeseuon allan o’r swyddfa dwyieithog
· Ymadroddion cyffredin ar gyfer y cyfryngau cymdeithasol
· Erthyglau newyddion ar y fewnrwyd i staff
· Sesiynau hyfforddi staff
· Mae gwybodaeth ar gael ar fewnrwyd staff ac ar wefan y Brifysgol

[bookmark: _Toc216704120]Safonau llunio polisi
Rhaid i bob polisi arfaethedig, newydd a diwygiedig fod yn destun Asesiad llawn o’r Effaith ar Gydraddoldeb. Mae templed gan y Brifysgol lle mae gofyn i staff ystyried effaith penderfyniad polisi ar y Gymraeg ac ar 9 nodwedd warchodedig Deddf Cydraddoldeb 2010. Mae’r asesiad yn rhan hanfodol o’r broses datblygu polisi, lle mae datblygwyr polisi yn casglu tystiolaeth, gan sicrhau nad oes unrhyw ganlyniadau anfwriadol i’r Gymraeg nac i unigolion neu grwpiau sydd â nodweddion gwarchodedig eraill.  
Cyn gwneud unrhyw benderfyniad sylweddol, rhaid i bob un o bwyllgorau’r Brifysgol ystyried yr effaith ar gydraddoldeb. Mae taflen glawr wedi cael ei datblygu y dylid ei defnyddio ar gyfer yr holl adroddiadau/papurau sy’n mynd i’r Byrddau a’r Pwyllgorau. Rhaid nodi goblygiadau ariannol, risg a chydraddoldeb cyn eu cymeradwyo gan y corff perthnasol. Mae polisïau staff yn cael eu cymeradwyo drwy Grŵp Gweithredol y Brifysgol a'r Bwrdd Academaidd.

[bookmark: _Toc216704121]Safonau gweithredu
Mae’r Brifysgol wedi datblygu polisi cynhwysfawr ar yr iaith Gymraeg sydd ar gael i’w ddarllen ar wefan y Brifysgol. Mae'r ddogfen yn cynnwys gofynion y Safonau, ynghyd â rhai pwyntiau polisi ychwanegol ac yn eu sefydlu mewn cyd-destun sefydliadol. Cymeradwywyd y polisi gan Bwyllgor Defnyddio’r Gymraeg y Brifysgol, y Grŵp Adolygu Polisi a’r Bwrdd Academaidd. 

[bookmark: _Toc216704122]Monitro cydymffurfiaeth a strwythur adrodd ar y Gymraeg 
Mae hefyd gan y Brifysgol broses fonitro mwy sylweddol ar gyfer 15 maes penodol sy’n cyplysu llawr o’r Safonau - y rhai sy’n effeithio ar nifer fawr o staff [footnoteRef:1]. Mae Cydlynwyr y Gymraeg - sy'n cynrychioli pob ysgol academaidd a gwasanaeth proffesiynol - yn cymryd rhan mewn proses hunan fonitro ddwywaith y flwyddyn (ym mis Hydref a Mehefin), trwy gwblhau taenlen a grëwyd gan yr Uned Gymraeg ag iddi tri cham. [1:  Llofnodion electronig; ffurflenni; ffurflenni ar gyfer staff; gohebiaeth; deunyddiau a arddangosir yn gyhoeddus; deunyddiau cyhoeddusrwydd a hysbysebu; dogfennau at ddefnydd y cyhoedd; dogfennau ar gyfer staff; arwyddion a hysbysiadau; apiau a rhaglenni; cyfryngau cymdeithasol; cynnwys y wefan; cynnwys y fewnrwyd; aseiniadau ac arholiadau; tiwtor personol.               ] 

Cam 1: Archwilio
Mae’r cydlynwyr yn cwblhau tabiau er mwyn archwilio’r meysydd a nodwyd isod.
Cam 2: Hunan-fonitro
Defnyddir canfyddiadau’r archwilio i benderfynu ar lefel cydymffurfiaeth pob maes, gan ddefnyddio’r system sgorio fel a ganlyn: 
· 5 = Cydymffurfio'n llawn (e.e. mae'r holl ddogfennau'n cael eu creu'n ddwyieithog ar hyn o bryd, 100%).
· 4 = Cydymffurfio gan fwyaf (e.e. mae’r rhan fwyaf o’r dogfennau perthnasol, ond nid pob un, yn cael eu creu'n ddwyieithog ar hyn o bryd, yn hafan i neu’n fwy na 75%). 
· 3 = Cydymffurfio'n gymedrol (e.e. mae rhai o’r dogfennau perthnasol, ond nid pob un, yn cael eu creu'n ddwyieithog ar hyn o bryd, yn hafan i neu’n fwy na 50%). 
· 2 = Cydymffurfio rhywfaint (e.e. ychydig o ddogfennau sy'n cael eu creu'n ddwyieithog ar hyn o bryd, yn hafan i neu’n fwy na 25%). 
· 1 = Ddim yn cydymffurfio o gwbl (e.e. nid oes yr un o'r dogfennau perthnasol yn cael eu creu'n ddwyieithog ar hyn o bryd, 0%).
Cam 3: Creu cynllun gweithredu
Defnyddir y sgorau hunan-fonitro i greu cynllun gweithredu.

Mae dogfen ganllaw yn cyd-fynd â'r daenlen sy'n crynhoi gofynion Safonau'r Gymraeg ar gyfer pob thema.  
Cefnogir y broses hon gan yr Uned Gymraeg, sy’n:
· Cynnal gwiriadau i ddilysu'r sgoriau hunanasesu.
· Rhoi cymorth, cyngor a chydweithrediad i’r cydlynwyr.
· Cyflwyno gweithdai hyfforddi i’r cydlynwyr ddwywaith y flwyddyn i ddarparu canllawiau pellach, sy’n cynnwys rhoi sylw arbennig i unrhyw feysydd neu themâu a gododd yn ystod yr ymarferion monitro. Yn dilyn y gweithdai, mae’r Uned Gymraeg yn creu dogfen o negeseuon pwysig y mae’r cydlynwyr yn rhaeadru at staff ar draws yr ysgolion academaidd a’r gwasanaethau proffesiynol. 
Caiff yr holl ganlyniadau hyn eu casglu a'u harddangos ar QlikSense (llwyfan deallusrwydd busnes y Brifysgol), ac fe'u cyflwynir i Bwyllgor Defnyddio’r Gymraeg y Brifysgol. Uwch bwyllgor yw hwn, o dan gadeiryddiaeth Pennaeth Cymraeg y Brifysgol, sy'n goruchwylio'r gwaith o weithredu a monitro Safonau'r Gymraeg ac sy’n adrodd yn uniongyrchol i Fwrdd Academaidd y Brifysgol deirgwaith y flwyddyn.

[bookmark: _Toc216704123]Cefnogaeth ychwanegol gan yr Uned Gymraeg 
Er mwyn cefnogi cydymffurfiaeth, mae’r Gwasanaeth Cyfieithu yn cynnig gwasanaethau cyfieithu a phrawf-ddarllen i’r Brifysgol gyfan, ac yn archebu gwasanaeth cyfieithu ar y pryd yn ôl yr angen. 
Gall unrhyw aelod o staff gysylltu â mewnflwch yr Uned Gymraeg i ofyn am gyngor a chymorth ar weithredu’r safonau. 

[bookmark: _Toc216704124]4 Datblygiadau yn ystod 2024-25
[bookmark: _Toc216704125]Lansio Hyb Cymraeg newydd ar fewnrwyd y myfyrwyr
Lansiwyd Hyb Cymraeg ar MetCanolog, mewnrwyd y myfyrwyr yn ystod yr Wythnos Groeso ym mis Medi. Mae’r hyb yn darparu lle canolog a pharhaol i fyfyrwyr ddod o hyd i wybodaeth am y Gymraeg. Gellir cael mynediad ato o fotwm ar hafan MetCanolog. Mae’r hyb yn cynnwys y tudalennau canlynol:
· Tudalen hafan sy’n cyflwyno’r Gymraeg a’i diwylliant, geiriau a chyfarchion bob dydd a  newyddion Cymraeg Met Caerdydd 
· Astudio drwy gyfrwng y Gymraeg
· Hawliau myfyrwyr i wasanaethau Cymraeg
· Cyfleoedd i ddysgu Cymraeg a gloywi sgiliau
· Cymuned Gymraeg Met Caerdydd

[bookmark: _Toc216704126]Model Tiwtora Academaidd Personol newydd i fyfyrwyr
Lansiwyd model Tiwtora Academaidd Personol newydd i fyfyrwyr ar gyfer myfyrwyr lefel 4 ym mis Medi, sy’n cefnogi taith ddysgu'r myfyrwyr o'u hwythnos gyntaf ym Met Caerdydd hyd at raddio. Mae'r model newydd yn tynnu ar arferion da perthnasol yn ogystal ag adborth ein myfyrwyr, gan sefydlu:
· Pwysigrwydd tiwtoriaid i fyfyrwyr trwy ymgorffori gweithgareddau yn eu hamserlenni
· Cymunedau cyfoedion, yn ogystal â chefnogaeth unigol, i ddatblygu perthyn a chymuned
· Mwy o weithgareddau tiwtora sy'n canolbwyntio ar y byd academaidd a chefnogaeth i fyfyrwyr, yn ogystal â chyfeirio at lesiant a gwasanaethau cymorth eraill i fyfyrwyr
· Cyfleoedd i ymgysylltu â thiwtor trwy gyfrwng y Gymraeg
Mae hwn ar gael i holl fyfyrwyr Cymraeg eu hiaith.

[bookmark: _Toc216704127]Cynyddu capasiti’r Uned Gymraeg
Derbyniodd Met Caerdydd gyllid o’r Coleg Cymraeg Cenedlaethol ar gyfer dwy swydd, a dechreuodd staff yn y rolau canlynol yn ystod y flwyddyn adrodd:
· Swyddog Hyrwyddo Addysg Gymraeg (ymunodd ym mis Medi) – mae hon yn swydd newydd, ddwy flynedd o hyd sydd â’r nod o hyrwyddo’r Gymraeg ac annog a chefnogi ein myfyrwyr i astudio drwy gyfrwng y Gymraeg.
· Swyddog Cangen y Coleg Cymraeg Cenedlaethol (ymunodd ym mis Mawrth) – yn flaenorol, ymgymerwyd â chyfrifoldebau Swyddog y Gangen gan Bennaeth y Gymraeg. Dyrannwyd cyllid ychwanegol gan y Brifysgol ar gyfer datgysylltu’r rolau hyn, a hynny yn ystod cyfnod ariannol heriol iawn. Mae hwn yn dangos pwysigrwydd y Gymraeg i’r Brifysgol ac ymrwymiad Met Caerdydd i ddiogelu darpariaeth a gwasanaethau cyfrwng Cymraeg.


[bookmark: _Toc216704128]Lansio e-fodiwl ymwybyddiaeth iaith gorfodol i staff
I nodi Diwrnod Shwmae Su’mae ar 15 Hydref, lansiodd y Brifysgol e-fodiwl gorfodol newydd i staff sef Yr Iaith Gymraeg a’i Diwylliant ym Met Caerdydd. Yn ogystal â bod yn orfodol i staff cyfredol, mae hefyd gofyn i staff newydd gwblhau’r e-fodiwl o fewn pedair wythnos o ymuno â Met Caerdydd. 
Rydym yn parhau i gynnig cyrsiau hyfforddi wyneb-yn-wyneb i staff yn ymwneud â Safon 140 (sy’n cynnwys ymwybyddiaeth iaith, dyletswydd y Brifysgol i weithredu yn unol â Safonau’r Gymraeg a dealltwriaeth o sut y gellir defnyddio’r Gymraeg yn y gweithle). Ond mae’r e-fodiwl newydd hanner awr o hyd hwn yn ei galluogi ni i gyrraedd mwy o staff, gan helpu iddynt wneud y canlynol:      
· Egluro manteision defnyddio’r Gymraeg 
· Cydnabod pwysigrwydd y Gymraeg i Met Caerdydd 
· Bod yn ymwybodol o sut mae’r Brifysgol yn defnyddio’r Gymraeg ac o ddiwylliant Cymru 
· Gwerthfawrogi rôl a chyfrifoldebau staff wrth gefnogi ein defnyddwyr a’n gwasanaethau Cymraeg  
· Disgrifio ble mae angen i staff ddefnyddio’r Gymraeg i fodloni Safonau’r Gymraeg a chyfleoedd lle gallent ddefnyddio’r Gymraeg 
· Nodi ble y gallent ddod o hyd i ragor o wybodaeth ac adnoddau
Fel rhan o’r e-fodiwl, mae yna ffurflen ddewisol ‘Cymraeg a CHI’ sy’n rhoi cyfle i staff fynegi diddordeb mewn ymwneud mwy â’r iaith ym Met Caerdydd mewn un neu fwy o’r ffyrdd canlynol:
· Defnyddio ein hadnoddau i ddysgu a defnyddio Cymraeg sylfaenol yn y gwaith (cyfarchion ac ymadroddion/Cymraeg achlysurol)
· Ymuno â gwersi Cymraeg i ddysgu Cymraeg neu ddatblygu eich sgiliau
· Ymuno â gweithgareddau anffurfiol sy'n cefnogi dysgwyr
· Dod yn aelod o rwydwaith Cymraeg i staff Met Caerdydd
Yn ystod y flwyddyn adrodd, fe wnaeth 47 aelod o staff lenwi’r ffurflen, gan ddangos diddordeb mewn o leiaf un o’r pwyntiau uchod. 

[bookmark: _Toc216704129]Cynyddu’r ddarpariaeth o wersi Cymraeg i staff a myfyrwyr ymhellach 
Mae gwersi Cymraeg i staff drwy gynllun Cymraeg Gwaith yn parhau i fod yn boblogaidd  (gweler y data am y flwyddyn yn adran Data ar gyfer 2024-25). Yn dilyn llwyddiant Cwrs Blasu Cymraeg pum wythnos o hyd cyntaf y Brifysgol i staff y llynedd, cynigwyd hyn eto i staff yn ystod tymor yr haf. Yn ogystal â chwrs i ddechreuwyr, cynigiwyd cwrs byr Defnyddio eich Cymraeg am y tro cyntaf. Fe wnaeth 27 aelod o staff ymuno â’r Cwrs Blasu a 3 â’r Cwrs Defnyddio eich Cymraeg. Mae nifer o staff yn bwriadu ymuno â’r gwersi yn llawn amser ym mis Medi.
Ym mis Tachwedd, ail-lansiwyd rhaglen Cymraeg Gwaith+ y Brifysgol. Prif nod y cynllun yw cefnogi staff sy’n gweithio neu sydd am weithio drwy gyfrwng y Gymraeg ar lefel Canolradd+. Disgwylir i’r staff hyn gyflawni tasgau, megis addysgu drwy gyfrwng y Gymraeg, paratoi adnoddau, cyfathrebu â staff a myfyrwyr drwy gyfrwng y Gymraeg rhwng sesiynau 1-1 gyda thiwtor. Targedir aelodau staff addysgu fydd gan gyfle realistig i ymgymryd â gwaith addysgu/ymchwilio drwy gyfrwng y Gymraeg ar ôl y flwyddyn gyntaf, gyda datblygiad pellach ar ôl yr ail flwyddyn. Gwahoddwyd yr aelodau o staff oedd yn rhan o’r cynllun yn ystod 2022-23 i ail-ymuno â’r cynllun yn dilyn proses o ymgynghori gyda’r ysgolion academaidd. Mae 5 aelod o staff wedi bod yn rhan o’r cynllun, gyda phob un ohonynt ar lefel Uwch (maen nhw’n ran o’r Data ar gyfer 2024-25).
Yn dilyn llwyddiant ein gwersi Cymraeg i’n myfyrwyr Gwyddorau Iechyd ers Medi 2022 ac i’n myfyrwyr Addysg ers Medi 2023, cynyddodd y ddarpariaeth i fyfyrwyr unwaith eto ym mis Medi 2024. Am y tro cyntaf, cynigwyd:
· Gwersi Cymraeg i fyfyrwyr Chwaraeon a Pholisi Cymdeithasol,  a olygai fod cyfle i bawb o’r ddwy ysgol academaidd ddysgu Cymraeg. Roedd gwersi i siaradwyr Cymraeg rhugl/bron yn rhugl hefyd ar gael i fyfyrwyr Gwyddorau Iechyd a myfyrwyr Addysg a Pholisi Cymdeithasol. 
· Cwrs byr (10 wythnos o hyd) i ddechreuwyr i’n myfyrwyr Chwaraeon a Gwyddorau Iechyd.
Mae cyfanswm o 182 o fyfyrwyr wedi mynychu gwersi Cymraeg yn ystod y flwyddyn adrodd. 

[bookmark: _Toc216704130]Lansio Cynllun Cyfaill Cymraeg
Yn ystod tymor yr hydref, lansiodd yr Uned Gymraeg Gynllun Cyfaill Cymraeg i staff er mwyn dod â’n siaradwyr a’n dysgwyr Cymraeg (lefel Canolradd+) ynghyd i siarad Cymraeg. Cofrestrodd 14 aelod o staff (7 pâr o gyfeillion). Trwy ymuno â’r cynllun, cytunodd pawb i gwrdd o leiaf unwaith bob tymor am o leiaf hanner awr. Mae’r adborth ar y cynllun wedi bod yn gadarnhaol, gyda dysgwyr yn nodi bod y cynllun wedi gwella’u hyder i siarad/defnyddio Cymraeg. Roedd staff wedi mwynhau bod yn rhan o’r cynllun, yn argymell staff eraill i ymuno ac yn awyddus i ail ymuno flwyddyn nesaf.

[bookmark: _Toc216704131]Lansio menter gerddorol newydd 
Mae Côr Cymraeg y Brifysgol (sy’n ymarfer a pherfformio yn ystod tymor yr hydref), yn parhau i fod yn llwyddiant, ond lansiwyd menter gerddorol newydd ym mis Ionawr, sef Criw Ukulele Met Caerdydd. Pwrpas y fenter oedd darparu cyfle i fyfyrwyr a staff - yn ddysgwyr o bob lefel yn ogystal â siaradwyr Cymraeg - gael defnyddio’u Cymraeg. Mae hefyd wedi caniatáu i aelodau ddysgu caneuon Cymraeg ac ymwneud â diwylliant Cymru. Cynhaliwyd ymarferion ar gampws Llandaf, yn ogystal â’r opsiwn o ymuno’n rhithiol o Gyncoed neu i ffwrdd o’r campws.
Mae’r Uned Gymraeg yn trefnu digwyddiadau Cymraeg i fyfyrwyr a staff drwy gydol y flwyddyn academaidd, a pherfformiodd y criw yn y digwyddiadau canlynol:
· Dathliad Gŵyl Dewi (Llandaf) – y criw oedd un o’r grwpiau a berfformiodd yn ein dathliad, oedd hefyd yn cynnwys caneuon gan gorau o Ysgol Pencae ac Ysgol Gyfun Gymraeg Glantaf. 
· Caffi ‘ANCLE’ (Allied Health and Nursing Collaborative Leg Engagement) i’r gymuned leol (Llandaf) – perfformiodd y criw ar gyfer cleifion ag wlserau gwythiennol cronig y goes - cyflwr a all arwain at unigrwydd ac unigedd. Mae’r caffi’n yn darparu man hygyrch cyfeillgar sy'n galluogi cleifion a'u rhoddwyr gofal i ddod ynghyd ag unigolion eraill sy'n rhannu eu heriau, gwneud cysylltiadau, derbyn triniaeth, a chymryd rhan mewn gweithgareddau hybu hwyliau.
· Perfformiad tu allan (Cyncoed) – rhoddodd y criw berfformiad awyr agored amser cinio i gymuned y Brifysgol ar ddechrau tymor yr haf.
· Tafwyl (Parc Bute yng nghanol y ddinas) – roedd hi’n hyfryd i’r criw gael perfformio’n gyhoeddus am y tro cyntaf y tu allan i babell y Brifysgol yn Tafwyl. 

[bookmark: _Hlk206146178][bookmark: _Toc216704132]Canllawiau newydd i staff
Fel rhan o ymrwymiad y Brifysgol i annog y defnydd o’r Gymraeg ar draws y sefydliad, mae Met Caerdydd wedi cyhoeddi dogfennau canllaw ar y fewnrwyd i staff yn ystod y flwyddyn ar y pynciau canlynol:
· Cyfarfodydd fideo dwyieithog dros Teams
· Capsiynau Cymraeg yn Panopto
· Ffurflenni dwyieithog yn Microsoft Forms
· Arolygon dwyieithog yn Qualtrics
Mae’r rhain wedi’u hyrwyddo’n eang i staff drwy’r Cydlynwyr Cymraeg.

[bookmark: _Toc216704133]Cyfeiriadau e-bost Cymraeg 
Mae’r adran Dechnoleg Gwybodaeth wedi gosod cyfeiriadau e-bost Cymraeg ar gyfer holl staff y Brifysgol fel bod modd i staff ddefnyddio cyfeiriadau metcaerdydd.ac.uk yn ogystal â chyfeiriadau cardiffmet.ac.uk. Mae canllawiau ar sut i ddefnyddio’r cyfeiriadau hyn ar gael ar gael ar fewnrwyd staff, sydd wedi’i hyrwyddo i staff drwy’r Cydlynwyr Cymraeg a’r Rhwydwaith Cymraeg i Staff.

[bookmark: _Toc216704134]Gwefan newydd 
Lansiodd y Brifysgol wefan newydd ym mis Chwefror sy’n galluogi Met Caerdydd i gefnogi nodau strategol recriwtio myfyrwyr, arddangos ein hymchwil a gydnabyddir yn fyd-eang, gwella profiad y defnyddiwr trwy greu cynnwys atyniadol, a sicrhau bod safonau cydymffurfio'n cael eu bodloni. Mae’r wefan yn cynnwys:
· Tudalennau’r Uned Gymraeg wedi’u diweddaru - mae’r tudalennau bellach yn adlewyrchu holl waith yr Uned Gymraeg yn well, mewn iaith fwy anffurfiol, agos atoch chi. Maent hefyd yn cynnwys grŵp o dudalennau newydd ar y Coleg Cymraeg Cenedlaethol ym Met Caerdydd.
· Adran ar Astudio trwy gyfrwng y Gymraeg – mae’r adran yn cynnwys tudalen newydd ar y cyrsiau sy’n cynnig 40 neu fwy o gredydau’r flwyddyn drwy gyfrwng y Gymraeg.
Yn ystod tymor yr haf, gwiriodd yr Uned Gymraeg sampl o dudalennau’r wefan newydd ar draws pob adran o’r Brifysgol er mwyn gwirio cydymffurfiaeth â Safonau’r Gymraeg. Roedd y canlyniadau’n dangos lefel uchel o gydymffurfiaeth. 

[bookmark: _Toc216704135]Ymgorffori’r Gymraeg a’i diwylliant i ddigwyddiadau ehangach y Brifysgol
Yn ogystal â threfnu dathliadau ar gyfer diwrnodau cenedlaethol Cymraeg i holl gymuned y Brifysgol, cynigodd yr Uned Gymraeg nifer o weithgareddau fel rhan o ddigwyddiadau ehangach y Brifysgol, sef Wythnos Fyd-eang (i fyfyrwyr a staff) a Wythnos Iechyd Meddwl a Dysgu yn y Gwaith (i staff). Mae’r manylion yn y tabl isod.
	Wythnos Fyd-eang (w/c 17 Mawrth)
	Wythnos Iechyd Meddwl a Dysgu yn y Gwaith (w/c 12 May)

	· Cymru yn y Pentref Byd-eang
· Cwis Iaith a Diwylliant Cymru
· Blas ar y Gymraeg
· Creu magned cennin Pedr ar gyfer llun

	· Cornel Cymraeg: tyrd am sgwrs Gymraeg
· Sesiwn Flasu’r Gymraeg: dysga ychydig o Gymraeg bob dydd
· Darllen yn Gymraeg gyda Phlant: cyfle i ymarfer darllen dy lyfrau Cymraeg dy hun er mwyn helpu’r plant yn dy fywyd
· Tyrd i orffwys: sesiwn liwio a cherddoriaeth y delyn yn gefndir ymlaciol
· Crwydro’r parc: tyrd am dro o amgylch Llyn Parc y Rhath 




[bookmark: _Toc216704136]Lansio cyfrif Instagram newydd
Lansiodd staff newydd yr Uned Gymraeg gyfrif Instagram Cangen y Coleg Cymraeg Cenedlaethol Met Caerdydd yn Eisteddfod yr Urdd. Mae’r cyfrif newydd hwn yn lle gwych i fyfyrwyr Cymraeg gael yr wybodaeth ddiweddaraf am astudio drwy gyfrwng y Gymraeg, cyfleoedd y Coleg Cymraeg Cenedlaethol a Chymuned Gymraeg y Brifysgol.

[bookmark: Tafwyl][bookmark: _Hlk206146194][bookmark: _Toc216704137]Tafwyl
Am y tro cyntaf, fe wnaeth y Brifysgol noddi pabell yn Tafwyl. Roedd yr ardal gemau fideo yn newydd i’r ŵyl. Roedd Esports Wales yno yn arwain twrnament gemau fideo, a’r Brifysgol yn arddangos ei gwaith gemau a roboteg. 
Yn ogystal, Tafwyl oedd Taith Haf y Dysgwyr ar gyfer staff Cymraeg Gwaith. Roedd y daith yn cynnwys ymweliad â’r ardal gemau fideo a chyfle i glywed y Criw Ukulele, mwynhau perfformiad Bronwen Lewis dros ginio a chrwydro maes yr ŵyl.

[bookmark: _Toc216704138]Lanyards newydd
Mae lanyards 'Iaith Gwaith' a 'Dysgwr' ar gael i fyfyrwyr a staff o ddau gampws y Brifysgol. Maent yn cael eu hyrwyddo’n eang drwy:
· E-byst at staff sy'n dysgu Cymraeg
· Sianel Teams Cydlynwyr y Gymraeg
· Y Rhwydwaith Cymraeg i Staff
· Sesiwn yr Uned Gymraeg yn y Farchnad Les (digwyddiad bob tymor i staff newydd)
· Erthyglau ar y fewnrwyd 
· Hyb Cymraeg i fyfyrwyr ar fewnrwyd y myfyrwyr (MetCanolog)
· Digwyddiadau Cymraeg

Bu’n rhaid i staff ddewis rhwng gwisgo lanyard Met Caerdydd ac un oedd yn dangos eu sgiliau iaith – naill ai un siaradwyr neu ddysgwr. Mae rhai aelodau o staff wedi dewis gwisgo’r ddau neu ychwanegu bathodyn pin ‘Iaith Gwaith’ ar eu lanyards Met Caerdydd. 
Yn ystod y flwyddyn adrodd, mae’r Brifysgol wedi derbyn trwydded gan Swyddfa Comisiynydd y Gymraeg er mwyn gallu cyfuno logo Met Caerdydd a sgiliau iaith (un dyluniad i siaradwyr ac un arall i ddysgwyr). Bydd y lanyards newydd ar gael i myfyrwyr a staff ar ddechrau’r flwyddyn academaidd 2025-26.

[bookmark: _Toc216704139]5 Data ar gyfer 2024-25
Mae’r adran hon yn cyflwyno data ar feysydd penodol sy’n cael eu cwmpasu gan y safonau. 

[bookmark: _Toc216704140]Cyfleoedd dysgu
Mae’n ddisgwyliad i’r Brifysgol asesu’r angen am gyfleoedd dysgu sy’n agored i’r cyhoedd ac i gyhoeddi’r wybodaeth honno. Mae Ysgol Gelf Agored Caerdydd yn cynnal amrywiaeth o gyrsiau ar gyfer y cyhoedd. Mae’n rhaid i bob cwrs gyrraedd isafswm o archebion i gael ei gynnal (8 fel arfer). Wrth i bobl gofrestru, mae’r Brifysgol yn gofyn a oes diddordeb ganddynt mewn cymryd rhan mewn cwrs drwy gyfrwng y Gymraeg. Mae’r manylion yn y tabl isod.

	
	Diddordeb mewn cwrs cyfrwng Cymraeg?
	

	
	Ie
	Na
	Efallai
	Cyfanswm

	Hydref 2024
	
	
	
	

	Dysgu gwnïo – gwneud dillad
	0
	9
	0
	9

	Bywluniadu
	0
	11
	0
	11

	Cyflwyniad i luniadu
	2
	5
	1
	8

	Paentio’r ffigur dynol
	3
	6
	0
	9

	Penwythnos llif creadigol – tonnau’r môr
	0
	5
	0
	5

	Gwneud printiau torlun leino dull lleihau
	1
	4
	0
	5

	
	
	
	
	

	Gwanwyn 2025
	
	
	
	

	Dysgu gwnïo – gwneud dillad
	1
	5
	1
	7

	Bywluniadu
	0
	5
	1
	6

	Dwdlan yn hawdd
	0
	2
	1
	3

	Gwneud printiau colagraff
	0
	7
	0
	7

	
	
	
	
	

	Haf 2025
	
	
	
	

	Bywluniadu
	1
	2
	0
	3

	
	
	
	
	

	Cyfanswm
	8
	61
	4
	73

	Canran
	10.96%
	83.56%
	5.48%
	100%



Mae hyn yn golygu nad oedd digon o ddiddordeb er mwyn rhedeg unrhyw gyrsiau drwy gyfrwng y Gymraeg.

[bookmark: Cymraeg_Gwaith][bookmark: _Toc216704141]Hyfforddiant iaith (Cymraeg Gwaith)
Mae'r Brifysgol yn annog staff i ddysgu Cymraeg a datblygu eu sgiliau Cymraeg. Mae gan staff yr hawl i fynychu dosbarthiadau Cymraeg Gwaith yn rhad ac am ddim ac yn ystod oriau gwaith, a hwylusir gan y Tiwtoriaid Cymraeg i Oedolion.
Crynodeb o’r rhaglen (staff sydd wedi gorffen y gwersi ar ddiwedd y flwyddyn): 
  
	Lefel astudio 
	Nifer y staff 

	Mynediad   
	29

	Sylfaen 
	20

	Canolradd  
	7

	Uwch   
	18

	Hyfedredd
	3

	Cyfanswm 
	77



Fel y nodwyd yn adran uchod (Cynyddu’r ddarpariaeth o wersi Cymraeg i staff a myfyrwyr ymhellach), ymunodd 30 aelod o staff un o’n cyrsiau byr yn ystod tymor yr haf hefyd. 

[bookmark: _Toc216704142]Cwynion
Diffiniad cwyn yn ôl Polisi Cwynion y Brifysgol (2.1) yw: 
 
Caiff cwyn ei diffinio fel mynegiant llafar neu ysgrifenedig o anfodlonrwydd neu bryder a allai fod gan rywun am bolisïau, prosesau, cyfleusterau neu wasanaethau a ddarperir gan y Brifysgol neu am gamau gweithredu neu ddiffyg camau gweithredu gan y Brifysgol neu ei staff.  
 
Mae Polisi Cwynion y Brifysgol wedi bodoli ers 2009, a chafodd ei adolygu diwethaf yn ystod haf 2025 (cyn dechrau blwyddyn academaidd 2025-26). Mae adolygu’r polisi yn ystyried cydymffurfiaeth â deddfau, dyletswydd statudol ac argymhellion arfer da allanol. Mae’r polisi ar gael ar wefan y Brifysgol. 
 
Mae'r Tîm Cwynion yn casglu data ar unrhyw gwynion a dderbynnir ganddynt. Adroddir ar y data hwn yn ei adroddiad blynyddol ei hun, yn ogystal â'i darparu'n flynyddol i'r Uned Gymraeg at ddibenion adrodd allanol. 
 
Mae’r mwyafrif o gwynion yn dueddol o gael eu codi'n anffurfiol gyda'r Uned Gymraeg, ond mae rhai yn dod yn uniongyrchol i'r Tîm Cwynion. Mae'r Polisi Cwynion yn annog ymgais i ddatrys cwyn ar lefel leol yn y lle cyntaf. 

Derbyniodd y Brifysgol gyfanswm o 15 cwyn am y Gymraeg yn ystod y flwyddyn adrodd.   

	Dosbarth o Safonau 
	Cwynion a dderbyniwyd yn uniongyrchol 

	Safonau cyflenwi gwasanaethau 
	12

	Safonau llunio polisi 
	0

	Safonau gweithredu 
	1

	Arall (amherthnasol i'r meysydd a gwmpasir gan y safonau) 
	3

	Cyfanswm* 
	16



* Er mai 15 cwyn a dderbyniodd y Brifysgol, roedd un ohonynt yn ymwneud â dau ddosbarth felly wedi’i chyfri ddwywaith yn y tabl uchod. 

· Fe dderbyniodd y Tîm Cwynion 2 gwyn yn uniongyrchol yn ystod 2024-25 a oedd yn ymwneud â:
· Anfodlonrwydd ynghylch ynganiad enwau Cymraeg yn ystod seremoni raddio. Datrysodd yr uned berthnasol hyn fel datrysiad cynnar ar lefel leol.
· Diffyg canfyddedig o'r iaith Gymraeg yn cael ei defnyddio ar raglen ddwyieithog. Aeth hyn ymlaen trwy gam ymchwilio ffurfiol y weithdrefn gwyno, a wnaeth yr argymhellion canlynol:
· Dylai tîm y cwrs TAR adolygu'r wefan a'r wybodaeth cyn ymuno i sicrhau bod eglurder ynghylch natur ddwyieithog y rhaglen.
· Dylai tîm y rhaglen weithio gyda'r uned gyfieithu i gael cefnogaeth wrth gyfieithu deunyddiau.
Mae’r Uned Gymraeg yn gweithio’n agos â’r ysgol i sicrhau bod y materion hyn yn cael eu datrys cyn gynted â phosibl.
Gan fod cyn lleied o gwynion wedi eu derbyn am y Gymraeg yn uniongyrchol gan y Tîm Cwynion, does dim themâu neu dueddiadau yn ymddangos yn y data sy’n achosi pryder. 

· Fe wnaeth yr Uned Gymraeg hefyd gasglu data ar unrhyw gwynion am y defnydd o'r Gymraeg ac unrhyw achosion honedig o dorri Safonau'r Gymraeg. Mae hyn yn mynd y tu hwnt i'r gofynion adrodd cyfredol ac yn cael ei weld fel cam cadarnhaol er mwyn gallu canfod tueddiadau a chymryd camau gweithredu rhagweithiol pe bai unrhyw dueddiadau'n ymddangos. Derbyniodd yr Uned Gymraeg 13 cwyn yn uniongyrchol yn ystod 2024-25, a chawsant eu datrys yn effeithiol. Roedd y mwyafrif o’r rhain (10 ohonynt) yn sylwadau anffurfiol gan aelodau o staff, a’r thema fwyaf cyffredin oedd bod staff wedi sylwi ar wall bach yn yr iaith. Mae’r Uned Gymraeg wedi atgoffa staff i ddefnyddio’r Gwasanaeth Cyfieithu ar gyfer gwaith cyfieithu a phrawf-ddarllen.

 
[bookmark: _Toc216704143]Polisïau 
Mae’r effaith ar y Gymraeg wedi’i gwreiddio’n llawn i broses Asesu Effaith ar Gydraddoldeb y Brifysgol.  Yn ystod 2024-25, cynhaliwyd adolygiad o’r broses Asesu Effaith a Gydraddoldeb a’i dogfennau cysylltiedig. Ceisiodd yr adolygiad hwn sicrhau bod y gefnogaeth berthnasol yn cael ei darparu i bawb sy'n ymwneud â polisi, ymarfer a datblygu strategaeth. Cyflwynwyd 27 o bolisïau i'r Bwrdd Academaidd dros y cyfnod hwn. Fel rhan o'n dyletswydd cydraddoldeb, mae'n ofynnol i bob polisi perthnasol gael Asesiad Effaith ar Gydraddoldeb i gyd-fynd ag ef. Bydd y broses newydd yn cael ei gweithredu'n llawn yn ystod 2025-26, ochr yn ochr â hyfforddiant perthnasol i randdeiliaid allweddol.

[bookmark: _Toc216704144]Sgiliau Cymraeg staff (Safon 158)
Mae’r Brifysgol yn casglu data am sgiliau Cymraeg staff yn y ffyrdd canlynol:
· Ffurflenni cais yn ystod y broses recriwtio (ar gyfer aelodau newydd o staff)
· Arolwg sgiliau Cymraeg ar y system hunanwasanaeth staff (ar gyfer aelodau o staff cyfredol)
Mae’r lefelau’n cyfateb i’r Fframwaith Cyfeirio Ewropeaidd Cyffredin ac mae disgrifiadau o’r lefelau ar gael ar wefan y Brifysgol. Erbyn 31 Gorffennaf 2025, roedd 62.2% o weithlu’r Brifysgol wedi darparu gwybodaeth ar eu sgiliau Cymraeg. 
Noder: mae’r canrannau isod yn ganrannau o’r staff sydd gennym wybodaeth amdanynt, yn hytrach a chanran o weithlu sefydlog/parhaol y Brifysgol.

Gwrando

	Lefel iaith a disgrifydd
	Cyfanswm
	Canran

	A0 - Dim sgiliau
Methu deall na chyfathrebu yn Gymraeg.
	424

	44.7%


	A1 - Dechreuwr 
Yn gallu deall a defnyddio dywediadau cyfarwydd bob dydd ac ymadroddion sylfaenol iawn yn Gymraeg.
	283

	29.9%


	A2 - Defnyddiwr sylfaenol
Yn gallu delio â gwybodaeth gyffredin a syml a chyfathrebu mewn Cymraeg sylfaenol.
	65

	6.9%


	B1 - Defnyddiwr canolradd
Yn gallu cyfathrebu, i lefel gyfyngedig, yn Gymraeg am bethau sy'n gyfarwydd a/neu'n gysylltiedig â gwaith.
	34

	3.6%


	B2 - Defnyddiwr canolradd uwch
Yn gallu mynegi fy hun yn Gymraeg ar ystod o bynciau a deall y rhan fwyaf o sgwrs â siaradwr brodorol.
	30

	3.2%


	C1 - Defnyddiwr rhugl
Yn gallu cyfathrebu'n rhugl yn Gymraeg.
	73

	7.7%


	C2 - Meistrolaeth
Yn gallu cyfathrebu'n rhugl ar faterion cymhleth ac arbenigol yn Gymraeg.
	39

	4.1%


	Cyfanswm
	948
	100%


 

Darllen

	Lefel iaith a disgrifydd
	Cyfanswm
	Canran

	A0 - Dim sgiliau
Methu deall na chyfathrebu yn Gymraeg.
	403

	42.5%


	A1 - Dechreuwr 
Yn gallu deall a defnyddio dywediadau cyfarwydd bob dydd ac ymadroddion sylfaenol iawn yn Gymraeg.
	274

	28.9%


	A2 - Defnyddiwr sylfaenol
Yn gallu delio â gwybodaeth gyffredin a syml a chyfathrebu mewn Cymraeg sylfaenol.
	89

	9.4%


	B1 - Defnyddiwr canolradd
Yn gallu cyfathrebu, i lefel gyfyngedig, yn Gymraeg am bethau sy'n gyfarwydd a/neu'n gysylltiedig â gwaith.
	42

	4.4%


	B2 - Defnyddiwr canolradd uwch
Yn gallu mynegi fy hun yn Gymraeg ar ystod o bynciau a deall y rhan fwyaf o sgwrs â siaradwr brodorol.
	34

	3.6%


	C1 - Defnyddiwr rhugl
Yn gallu cyfathrebu'n rhugl yn Gymraeg.
	72

	7.6%


	C2 - Meistrolaeth
Yn gallu cyfathrebu'n rhugl ar faterion cymhleth ac arbenigol yn Gymraeg.
	34

	3.6%


	Cyfanswm
	948
	100%


 

Ysgrifennu

	Lefel iaith a disgrifydd
	Cyfanswm
	Canran

	A0 - Dim sgiliau
Methu deall na chyfathrebu yn Gymraeg.
	523

	55.2%


	A1 - Dechreuwr 
Yn gallu deall a defnyddio dywediadau cyfarwydd bob dydd ac ymadroddion sylfaenol iawn yn Gymraeg.
	197

	20.8%


	A2 - Defnyddiwr sylfaenol
Yn gallu delio â gwybodaeth gyffredin a syml a chyfathrebu mewn Cymraeg sylfaenol.
	78

	8.2%


	B1 - Defnyddiwr canolradd
Yn gallu cyfathrebu, i lefel gyfyngedig, yn Gymraeg am bethau sy'n gyfarwydd a/neu'n gysylltiedig â gwaith.
	41

	4.3%


	B2 - Defnyddiwr canolradd uwch
Yn gallu mynegi fy hun yn Gymraeg ar ystod o bynciau a deall y rhan fwyaf o sgwrs â siaradwr brodorol.
	16

	1.7%


	C1 - Defnyddiwr rhugl
Yn gallu cyfathrebu'n rhugl yn Gymraeg.
	65

	6.9%


	C2 - Meistrolaeth
Yn gallu cyfathrebu'n rhugl ar faterion cymhleth ac arbenigol yn Gymraeg.
	28

	3.0%


	Cyfanswm
	948
	100%




Siarad

	Lefel iaith a disgrifydd
	Cyfanswm
	Canran

	A0 - Dim sgiliau
Methu deall na chyfathrebu yn Gymraeg.
	417

	44.0%


	A1 - Dechreuwr 
Yn gallu deall a defnyddio dywediadau cyfarwydd bob dydd ac ymadroddion sylfaenol iawn yn Gymraeg.
	290

	30.6%


	A2 - Defnyddiwr sylfaenol
Yn gallu delio â gwybodaeth gyffredin a syml a chyfathrebu mewn Cymraeg sylfaenol.
	72

	7.6%


	B1 - Defnyddiwr canolradd
Yn gallu cyfathrebu, i lefel gyfyngedig, yn Gymraeg am bethau sy'n gyfarwydd a/neu'n gysylltiedig â gwaith.
	38

	4.0%


	B2 - Defnyddiwr canolradd uwch
Yn gallu mynegi fy hun yn Gymraeg ar ystod o bynciau a deall y rhan fwyaf o sgwrs â siaradwr brodorol.
	32

	3.4%


	C1 - Defnyddiwr rhugl
Yn gallu cyfathrebu'n rhugl yn Gymraeg.
	68

	7.2


	C2 - Meistrolaeth
Yn gallu cyfathrebu'n rhugl ar faterion cymhleth ac arbenigol yn Gymraeg.
	31

	3.3


	Cyfanswm
	948
	100%


 
Mae modd i staff ddiweddaru eu manylion wrth iddynt ddatblygu eu sgiliau Cymraeg, ac ar ddiwedd gwersi Cymraeg Gwaith y flwyddyn, anogodd yr Uned Gymraeg i’r dysgwyr ddiweddaru eu manylion.

[bookmark: _Toc216704145]Hyfforddiant staff (Safon 159)
Mae datganiad gan y Brifysgol ar ein tudalennau cofrestru ar gyfer ein cyrsiau recriwtio, sefydlu a rheoli perfformiad lle rydym yn gofyn i staff i gysylltu os hoffent eu hyfforddiant yn Gymraeg. Yn ystod y cyfnod adrodd, ni ofynnodd unrhyw aelod o staff yn ffurfiol i’w hyfforddiant gael ei gyflwyno yn Gymraeg. Petaent yn gwneud hynny, byddai’r Brifysgol yn gwneud hyn drwy drefnu cyfieithydd i ddarparu cyfieithu ar y pryd.

[bookmark: _Toc216704146]Swyddi
Yn ystod y cyfnod adrodd, hysbysebwyd 381 o swyddi. Mae’r manylion yn y tabl isod.
	Categori
	Nifer y swyddi a gategorïwyd
	Canran y swyddi a gategorïwyd

	Sgiliau iaith Gymraeg yn hanfodol
	10
	2.6%

	Sgiliau iaith Gymraeg yn ddymunol
	371
	97.4%

	Angen dysgu Cymraeg
	0
	0

	Dim angen sgiliau iaith Gymraeg
	0
	0

	Cyfanswm
	381
	100%



Noder bod y ffigurau hyn hefyd yn cynnwys swyddi a ail-hysbysebwyd. 

[bookmark: _Toc216704147]6 Cynlluniau ar gyfer 2025-26
Mae gan y Brifysgol nifer o gynlluniau yn ymwneud â’r Gymraeg yn ystod y flwyddyn sydd i ddod. Mae’r rhain yn cynnwys:
· Cynyddu’r niferoedd sy’n gwneud cymhwyster y Dystysgrif Sgiliau Iaith
· Cynyddu’r cyfleoedd i ddysgu am ymwybyddiaeth iaith ymhellach
· Cynyddu’r ddarpariaeth o wersi Cymraeg i staff a myfyrwyr ymhellach 
· Hyfforddiant newydd i staff i wella’u sgiliau Cymraeg
· Mwy o gyfleoedd i’r Rhwydwaith Cymraeg i Staff ddod at ei gilydd
· Mwy o ddathliadau o ddiwylliant Cymru
· Recriwtio Swyddog Cymraeg newydd yn yr Undeb

